
1-2-SINF O’QUVCHILARINING MA’NAVIY DUNYOSINI SHAKLLANTIRISHNING SAMARALI USULLARI
(O’tmish mutafakkirlarining shaxsi va asarlari misolida)
Ta’lim-tarbiya tizimini tubdan o’zgartirish, barkamol insonni shakllantirish ertangi taqdirimizni belgilab beruvchi dolzarb masalalardan biriga aylandi. Ijtimoiy-siyosiy, madaniy va ma’naviy yuksalishga doir islohotlar amalga oshirilayotgan O’zbekiston sharoitida mustaqil fikrlovchi yoshlarga ehtiyojning oshishi davr talabidir.

Hayotga ziyrak ko’z bilan qaraydigan, teran fikrlovchi, mustaqil dunyoqarashga ega, iqtidorli shaxslarni kamol toptirish va tarbiyalash davlatimiz siyosatining ustivor yo’nalishlaridan biridir. O’zbekiston Respublikasining “Kadrlar tayyorlash milliy dasturi” va “Ta’lim to’g’risida”gi qonunida ko’rsatib o’tilganidek, demokratik jamiyatda insonni erkin va mustaqil fikrlaydigan qilib tarbiyalash zarur.
 Abu Nasr Forobiy, Abu Ali ibn Sino, Beruniy, Kaykovus singari Sharq mutafakkirlari e’tirof etgan inson ma’naviy kamolotining zaruriy shartlaridan biri mustaqil va mantiqiy tafakkurdir. Bu jarayonda o’quvchi mukammal faollik, ijodkorlik, tashabbuskorlik ko’rsatadi. 
“Tarixiy xotirasi bor inson – irodali inson. Takror aytaman, irodali insondir», – deydi Prezidentimiz. Bu borada madaniy merosimizga o’zlarining beqiyos ulushlarini qo’shgan ulug’larimiz Beruniy, Forobiy, Abu Ali ibn Sino, Mahmud Qoshg’ariy va boshqalar ijodini o’rganish kelajak avlod uchun katta ma’rifiy-tarbiyaviy ahamiyatga molikdir. Ularning har biri jahon  sivilizatsiyasining rivojiga tegishli hissasini qo’shib kelgan. Bu silsilada Yusuf  Xos Hojibning nomini ham faxr va iftixor bilan tilga olish mumkin. Yusuf Xos Hojibning «Qutadg’u bilig» asari ma’naviyat durdonalardan biridir. Xalqimiz shunday axloqiy-didaktik, adabiy-qomusiy asari borligidan farxrlansa arziydi. 

Bu o’rinda «qomusiy» so’zini qo’llaganimiz tasodifiy emas. Har bir yaratilgan asar o’quvchini, kitobxonni bir yo’nalishda tarbiyalaydi. «Qutadg’u bilig» asari esa davlatni idora qilish usulini, siyosatini, qonun-qoidalarini, rasm-rusumlarini, axloq printsiplarini o’zida mujassamlashtirgan badiiy nizomnoma,  qomusiy asar sifatida yuzaga keldi. Bu asar didaktik yo’nalishga ega bo’lib, unda davlatni idora qilish usullari, oddiy xalqdan tortib oliy darajadagi mansab egalari elikxonlargacha – olim, shoir, dehqon, chorvador, kosib singari ko’plab tabaqa, toifa, ijtimoiy guruhlarning fe’l-atvori qanday bo’lishi lozimligii,  davlat qurilishi,  turli ijtimoiy tabaqalarning jamiyatdagi o’rni va ahamiyati, umuman, siyosiy-ijtimoiy, moddiy-ma’naviy, axloqiy-tarbiyaviy masalalar o’sha davr talabi nuqtai nazaridan yo’l-yo’riqlar badiiyat qonunlari asosida tavsiflangan.

Yusuf Xos Hojib o’z zamonasining donishmandi, mutafakkiri, ilg’or fikrli faylasufi edi. U o’z asarida ilm-fan, bilim va zakovatga alohida e’tibor bilan yondashadi: 

Biligsiz kishi bir yemishsiz yig’ach, 

Emishsiz yig’achig’ neku qilsu ach.

(Bilimsiz kishi bir mevasiz yog’ochdir, Mevasiz yog’ochni och kishi nima qilsin).

Bu ifodalarning ixcham, lo’nda, samimiyat bilan yo’g’rilganligi e’tiborni tortadi. Tasvirning kuymaligi, ifodaning ravonligigina emas, tilga olinayotgan hodisaning tabiiyligi, bevosita kundalik turmush bilan zich bog’lanib ketganligi ham uning ta’sir kuchini oshiradi. Asarda bunday misollar nihoyatda ko’p.

“Dunyodagi barcha ezguliklar ilm, bilim va zakovat orqali namoyon bo’ladi” – deydi muallif. Shunga ko’ra, bunday xislatlar har qanday kasb va lavozim egasida bo’lishi maqsadga muvofiqdir. Boshlang’ich sinf o’quvchilarining ma’naviy dunyoqarashi haqida so’z borar ekan, yuqorida aytib o’tilganidek, ularni ilk maktab yoshidan boshlaboq buyuk mutaffakkirlarimizning ma’naviy merosi bilan tanishtirib borish orqali boy ma’naviy dunyoqarashga ega shaxsni tarbiyalashga erishishimiz mumkin. 
Umumta’lim maktablarida yosh avlodni ma’naviy-axloqiy jihatdan barkamol, bilimdon kishilar qilib tarbiyalash vazifasi ko’p jihatdan boshlang’ich sinflarda ta’limni to’g’ri uyushtirish, xususan, o’quvchilarni mustaqil fikrlashga o’rgatish, ularning bog’lanishli nutqini talab darajasida o’stirish bilan chambarchas bog’liq. So’z zahirasi boy o’quvchining fikrlash doirasi keng, ma’naviyati yuksak, o’qish-o’rganishga ishtiyoqi baland bo’lishi tabiiydir. 

Ma’lumki, har qanday bilim qandaydir matnni o’qish va uning mazmunini o’zlashtirish orqali amalga oshiriladi. Boshlang’ich sinflardagi o’qish darslari orqali o’quvchilarda savodxonlik sifatlari shakllantiriladi, kitobga muhabbat uyg’otiladi, ularning atrof-muhit haqidagi bilimlari kengaytiriladi, nutq va tafakkuri o’stiriladi
. Nutq tarbiyasida ham “matn” markaziy tushuncha sanaladi. Zero, maktabda nutqni rivojlantirish bo’yicha ishlarning pirovard maqsadi o’quvchini o’z fikrini og’zaki va yozma shaklda erkin bayon qilishga o’rgatishdir.

Bola kichik yoshida ta’sirchan, tez qabul qiluvchi bo’ladi. U nimani eshitsa, eshitganicha talaffuz etishga, nutqida qo’llashga intiladi. Shuning uchun ham boshlang’ich sinf o’quvchilarining o’quv yili boshidanoq nutq doirasini aniqlab, nutqidagi nuqsonlarni bartaraf etish choralarini ko’rish ustida ish olib borish lozim. So’z boyligi o’quvchilarga barcha fanlardan beriladigan bilimlarni tez va puxta o’zlashtirib olish hamda ta’lim dasturlarida ko’zda tutilgan ko’nikma-malakalarni o’zlashtirishga zamin yaratadi.

O’quvchilarning o’qish malakalarini takomillashtirish, savodxonligini oshirish, nutqini o’stirish talabi zaminida nutq madaniyati turadi. Farzandlarning ma’naviy kamolotida qadimdan nutq madaniyati va odobiga alohida ahamiyat berib kelingan. Shunday ekan, o’quvchilar nutqini o’stirishga yo’naltirilgan amaliy vazifalar hal etilishi lozim.
Shu o’rinda 1-sinf o’qish kitobi (T.G’affarova, (E.Shodmonov), T.Eshturdieva. “O’qish kitobi” 1-sinf uchun darslik. Toshkent, “Sharq”. 2012 y.)ni  “Biz-buyuklar avlodi”  bo’limi orqali birinchi bo’lib yozuvchi  Muhammad Alining “Amir Temur” bobomiz haqida ibratli matni berilgan bo’lib, undan so’ng Amir Temur o’gitlari  o’quvchilarga aniq va tushunarli holda berilgan.  Bo’limdagi mavzularni o’tishda quyidagicha usullarni qo’llashimiz mumkiin. O’quvchilar turli tarixiy shaxslar: Alisher Navoiy, Husayn Boyqaro, Abu Ali ibn Sino, Mirzo Ulug’bek, Bobur Mirzo,  va Amir Temurlarning nomlarni eslarida saqlab qolishlari lozim. Buning uchun o’quvchilarga quyidagicha topshiriq beramiz: ushbu bo’limda keltirilgan tarixiy shaxslar nomini yozing. O’quvchilar bo’limda keltirilgan tarixiy shaxslar nomini Klaster usulida yozadilar. 

O’quvchilar yozib bo’lgach, o’qituvchi ularga  quyidagicha savol beradi: Ular ichidan qaysilari sizga tanish? Ular haqida nimalar bilasiz? O’quvchilar bilganlarini aytgach, ular bilmagan tarixiy shaxslar haqida qisqacha gapirib berish orqali boshqa mutafakkirlarning nomlarini ham esda saqlab qolishlariga erishishimiz mumkin.
Agar o’quvchilarni boshlang’ich sinfdan boshlab ma’naviy dunyoqarashini shakllantirib borar ekanmiz, birinchi navbatda ularning qiziqishlarini, bilish darajasini hisobga olishimiz kerak. Ma’lumki boshlang’ich sinf o’quvchilarining yoshi 7-11 yoshni tashkil etsa, ularning o’yin faoliyatiga bo’lgan qiziqishi 75-80% ni tashkil etadi. Shunday ekan men ham o’quvchilarning yoshi va qiziqish darajasiga qarab quyidagi interaktiv metodlarni taqdim etaman.    
Vena diagrammasi
Bu usuldan ham boshlang’ich sinf o’qish darslarida foydalanish mumkin. Bu metod uchta oval figuralarning kesishmasidan iborat. Doirachalar uchta bo’lib, bunda birinchi va uchinchi doirachalar ichiga berilgan topshiriqning farqli jihatlari yozilsa, o’rtadagi doirachaga ularning umumiy, o’xshash tomonlari yoziladi. Bu usul yordamida o’quvchilar mavzuga oid alohida sifatlarni, xususiyatlarni, ikki toifadagi narsalarni farqlashni ajratishni o’rganib oladilar. 

Biror bir bo’lim yakunlangach, ushbu bo’limni xulosalashda, tahlil qilishda “Vena diagrammasi” usulidan foydalanilsa, samarali natija beradi. Masalan, 2-sinf o’qish kitobi (T.G’affarova, Sh. Nurullayeva, Z.Mirzahakimova. “O’qish kitobi” 2-sinf uchun darslik. Toshkent, “Sharq”. 2012 y.)da esa “Otalar so’zi-aqlning ko’zi” bo’limi orqali yuqorida aytib o’tilganidek, Ibn Sino, Amir Temur, Alisher Navoiy, Mirzo Ulug’bek kabi tarixiy shaxslar bilan tanishadilar. Bu darsda “Vena diagrammasi” usulini quyidagi tartibda qo’llash mumkin. 
1. Birinchi doira ichiga Amir Temur bobomiz haqidagi.

2. Uchinchi doira ichiga Alisher Navoiy bobomiz haqidagi ma’lumotlarni yozamiz. 

3. Ularning o’xshash tomonlarini 2-doira ichiga yozing, deb topshiriq beramiz. Bu topshiriqni bajarish uchun o’quvchilarga vaqt beriladi va vaqt tugashi bilan har bir guruhdan bittadan o’quvchi chiqib, yozganlari bilan boshqa guruhdagi o’quvchilarni tanishtiradi. O’quvchilar qarsak chalib rag’batlantiriladi. 

. 
 Bu usul orqali o’quvchilar tanqidiy, tahliliy va va ijodiy fikrlashga o’rganadi. O’qituvchi fikrlashga shay turgan o’quvchilar oldiga muammoli savollar qo’yib, uni aniqlashtirish, yechimini topishga undaydi. Bu esa, albatta, o’qituvchining o’z ustida muntazam ishlashiga, ijodiy qobiliyatiga va ko’proq izlanishiga bog’liq. 
 “4-sinf o’qish kitobi (S.Matchonov, A.Shojalilov, X.G’ulomova, Sh.Sariyev, Z.Dolimov) “O’qish kitobi” 4-sinf uchun darslik. Toshkent, “Yangi yo’l Poligraf Servis”. 2013 y.)da “Ajdodlarimiz-Faxrimiz” bo’limi orqali Vatan yo’lida buyuk ishlarni amalga oshirgan tarixiy shaxslarimiz keltirilgan bo’lib jumladan, To’maris, Najmiddin Kubro, Sulton Mahmud va Beruniy, Alisher Navoiy, Mirzo Bobur, Usmon Nosir kabi ma’naviy ozuqa beruvchi o’quvchilarni faqat komillikka targ’ib etuvchi manbalar keltirib o’tilgan. Ushbu bo’limni o’rganib bo’lgach o’quvchilarning qay darajada tushunganliklarini bilish maqsadida umumlashtiruvchi ya’ni bo’lim yuzasidan takrorlash darsini “Zakovat” o’yini orqali quyidagicha tashkil qilishi mumkin. 
Zakovat o’yini
O’qituvchi sinfdagi o’quvchilarni ikki guruhga bo’ladi va dumaloq stol tayyorlanib, stol atrofiga o’quvchilarni joylashtiradi. Guruhlarga bo’lim  asosida navbati bilan savol beradi. Savollar quyidagicha bo’lishi mumkin:
1. Bo’limdagi hikoyalarni o’qib, ulug’ ajdodlarimizdan kimlarning hayoti bilan tanishdingiz? 
2. Vatanimiz va xalqimiz tarixida o’chmas iz qoldirgan yana qaysi buyuk kishilarni bilasiz? 

3. Biz nima uchun ular bilan faxrlanamiz?  Va hokozo…
Guruhlardan qaysi biri ushbu savollarga ko’proq, tez va mazmunli, aniq  javob bersa,  shu guruh g’olib hisoblanadi. Ushbu o’yin orqali o’quvchilarning tezkorligi, bilimlarini aniq ifoda eta olishi qobiliyatini , bo’limni qay darajada yaxshi tushunganliklarini, rivoyatlarni qay darajada eslab qolganligi, bilib olishimiz mumkin. 

Xulosa qilib shuni aytish mumkunki, boshlang’ich sinflarda maktab ta’limining yetakchi predmetlaridan bo’lgan o’qish darslari orqali olingan  bilimlar poydevori quriladi. O’quvchilar ma’naviy dunyoqarashini o’stirishda eng munosib, eng qulay metod va usullardan, ilg’or pedagogik texnologiyalardan o’z o’rnida va maqsadga muvofiq foydalanish o’qish-o’qitish ishlarida samarali natijalar beradi. O’qituvchi va o’quvchilarning birgalikdagi ijodiy faoliyati mavzularning o’zlashtirilishini osonlashtiradi. Shu o’rinda o’quvchilar ma’naviy dunyoqarashini o’stirish va barkamol inson qilib voyaga yetkazishda quyidagi tavsiyalarni bermoqchiman: 

1. O’quvchilar ma’naviy dunyoqarashini o’stirishda mavzularni, ma’naviy tushunchalarni bir-biri bilan chambarchas bog’liq tarzda o’rgatib borish.

2. Ma’naviy dunyoqarashini shakllantirishda  o’qish darslarida berilgan o’tmish mutafakkirlarining shaxsi va asarlariga oid mavzulardan keng foydalanish va to’g’ri, o’quvchiga tushunarli qilib yetkazib berish.
 3. O’quvchilarning mavzularni ongli o’zlashtirishlariga, mustaqil fikrlashlariga erishish choralarini topish.

4. Har bir darsga ijodiy yondashish.

5. Darsda xilma-xil usullardan, interaktiv metodlardan, ilg’or pedagogik texnologiyalardan keng, o’rinli va maqsadga muvofiq foydalanish.

6. Turli didaktik o’yinlar bilan o’quvchilarni mavzuni o’rganish va o’zlashtirishga qiziqtirish.

8. Metodik yangiliklardan va pedagogik  tajribalardan har doim boxabar bo’lib, ularni ta’lim jarayoniga tatbiq qilish.

Aqilli, ziyrak, sofdil, adolatli…

